
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Khatib
mengingatkan para jemaah agar memberi sepenuh perhatian kepada khutbah yang akan
disampaikan dan tidak melakukan perkara-perkara yang lagha seperti menggunakan
telefon dan berbual-bual. Tumpukan perhatian pada khutbah yang akan disampaikan,

mudah-mudahan kita semua mendapat hidayah dan taufiq dari Allah SWT.

Pada hari ini khatib ingin membicarakan khutbah bertajuk: “Pengajaran Dari Surah Al-

Hujurat”.

Sebelum itu, khatib ingin mengingatkan seluruh umat Islam untuk terus mendoakan
keselamatan, kesabaran dan kemenangan buat penduduk Palestin dalam menghadapi
kekejaman dan penindasan Rejim Zionis Israel. Bantulah mereka dengan apa-apa jua
cara yang termampu dan janganlah kita biarkan mereka bersendirian menghadapi ujian
yang sangat berat itu. Teruslah berdoa dan bermunajat kepada Allah SWT agar Allah SWT

memberi kekuatan, kesabaran, dan kemenangan.

SIDANG JEMAAH YANG DIRAHMATI ALLAH,

Surah al-Hujurat merupakan surah ke-49 dalam turutan al-Quran yang mengandungi 18
ayat. Surah ini mengandungi nilai dan pengajaran yang sangat besar padanya.
Terkandung padanya beberapa panduan berkaitan pendidikan, kemasyarakatan, nilai
murni, dan adab sopan yang menjadi tonggak ketamadunan sehinggakan sebahagian

mufassir menggelarkan surah ini sebagai Surah Akhlak.

Terlalu banyak pengajaran yang terkandung dalam surah ini yang boleh dibahagikan
kepada dua bentuk iaitu pertama; pengajaran berbentuk tegahan atau larangan; yang
kedua, pengajaran yang berupa perintah atau suruhan. Untuk menghuraikannya, ia
mengambil masa yang panjang walaupun hanya 18 ayat. Tetapi dalam masa yang ada
ini, khatib akan cuba menyenaraikan beberapa pengajaran tersebut secara ringkas agar
mudah untuk kita ingati dan sekaligus kita dapat aplikasikan dalam kehidupan seharian.

Pertama: Dalam ayat 1 hingga 5, terkandung larangan bersikap memandai-mandai

terutamanya dalam urusan agama tanpa merujuk kepada al-Quran dan hadis Rasulullah
SAW. Apa-apa yang telah ditetapkan oleh Allah SWT dan Rasul-Nya merupakan
ketetapan yang mesti dipatuhi dan tidak boleh diubah dengan sewenang-wenangnya
apatah lagi menghalalkan yang telah diharamkan oleh Allah SWT atau mengharamkan

sesuatu yang telah dihalalkan oleh Allah.

Kedua: Selain itu, terkandung juga panduan adab sopan berbicara dengan Rasulullah

SAW. Rasulullah SAW merupakan semulia-mulia insan yang dipilih untuk membimbing
umat manusia menurut perintah Allah SWT. Maka Allah SWT mengajak orang-orang
beriman supaya berbicara dengan Rasulullah SAW dengan bicara yang penuh sopan dan
santun. Dalam konteks kita hari ini, pastinya adab sopan itu boleh diterjemahkan dengan
memperbanyakkan berselawat ke atas Baginda dengan selawat yang diajar oleh Baginda

serta kaedah-kaedah yang telah ditunjukkan oleh para sahabat radhiallahu ‘anhum dan

para ulama yang muktabar.

Ketiga: Dalam ayat 6, Allah SWT memerintahkan orang-orang beriman supaya

menyelidiki setiap berita yang diterima bagi mengenal pasti kebenarannya. Dalam situasi

hari ini, pertembungan maklumat yang beredar dalam media sosial menjadi suatu cabaran
utama kepada kita untuk menapis dan membendung sebarang penyebaran berita palsu
dan dakyah-dakyah sesat yang meracuni pemikiran manusia.

Keempat: Mendamaikan kumpulan-kumpulan Muslim _yang bertelagah. Al-Quran

meletakkan tugas ke atas bahu orang-orang yang beriman untuk mendamaikan sesama
umat Islam lebih-lebih lagi yang berada dalam kancah peperangan. Dalam masa yang
sama juga, Allah memberi perintah supaya diperangi sebarang bentuk kezaliman yang
dilakukan oleh satu kumpulan ke atas kumpulan yang lain sehingga mereka semua

kembali kepada hukum Allah SWT yang sebenarnya.

Kelima: Perintah _memelihara kehormatan. Dalam usaha memelihara persaudaraan,

Islam menuntut umatnya untuk memelihara kehormatan saudaranya dengan tidak
mengintip, mencari-cari kesalahan atau keaiban, tidak mengumpat, atau tidak menghina
dan mencela antara satu sama lain. Hari ini, kewujudan media sosial menjadi satu alat
untuk manusia menyebarkan aib dan menjatuhkan maruah sesama sendiri. Sedarlah
bahawa perbuatan ini sangatlah tercela dan dilarang dalam Islam. Bayangkan jika aib kita

atau ahli keluarga kita yang disebarkan, bagaimana pula perasaan kita?

Keenam: Anjuran untuk saling berkenalan dan beramah-mesra antara satu sama lain.

Hakikat sebenar manusia semuanya berasal dari Nabi Adam AS. Takwalah yang menjadi
penentu kemuliaan seseorang di sisi Allah SWT. Dalam konteks masyarakat majmuk di
negara kita, kepelbagaian yang ada perlu dimanfaatkan dengan sebaiknya untuk

membina kekuatan dalam mempertahankan kestabilan negara.

Ketujuh: Akhirnya, dalam surah ini juga Allah SWT menegaskan tentang hakikat

keimanan dan nilainya sebagai jawapan kepada sebahagian umat manusia yang

mendakwa diri mereka telah beriman sedangkan hakikatnya mereka belum lagi
memahami hakikat keimanan tersebut. Ditekankan juga tentang ciri-ciri orang yang

beriman ialah percaya kepada Allah dan Rasul-Nya, kemudian mereka tidak ragu-ragu

lagi, serta mereka berjuang dengan harta benda dan jiwa mereka pada jalan Allah SWT.

Allah SWT lantas mengingatkan umat manusia bahawa Dia Maha Mengetahui segala isi
langit dan segala isi bumi. Tidak ada satu hal yang terlepas dari pengetahuan-Nya walau
tersimpan dalam hati sanubari manusia kerana Dialah pemilik dan pentadbir seluruh alam

ini.

SIDANG JEMAAH YANG DIKASIHI SEKALIAN,

Sebagai penutup, khatib menyeru diri khatib sendiri dan seluruh umat Islam sekalian,
untuk terus berusaha memperbaiki diri menjadi seorang Mukmin yang terbaik. Usai dari
sini, ambillah al-Quran dan renungilah maksudnya secara menyeluruh. Pasti kita akan
dapati bahawa sebenarnya terlalu banyak jawapan yang Allah SWT telah kemukakan bagi
menghadapi bermacam bentuk persoalan dan kerumitan yang berlaku terutamanya dalam
dunia hari ini. Ambillah pengajaran sebanyak-banyaknya, mudah-mudahan kita tidak
termasuk dalam kalangan hamba-Nya yang lalai.

Sekali lagi, marilah kita merenungi ciri-ciri orang beriman yang digariskan oleh Allah SWT

dalam ayat 15 dari Surah al-Hujurat ini:

Maksudnya: “Sesungguhnya orang-orang yang sebenar-benarnya beriman hanyalah
orang-orang yang percaya kepada Allah dan Rasul-Nya, kemudian mereka (terus percaya

dengan) tidak ragu-ragu lagi, serta mereka berjuang dengan harta benda dan jiwa mereka

pada jalan Allah; mereka itulah orang-orang yang benar (pengakuan imannya)”.

